
என்னும் நூற்பாவே மரபியல் முடி நிலை நூற்பாக இருத்தல் வேண்டும். 

பின்னுள்ள 'நூலின் மரபு' பொதுப் பாயிரம் எனத் தக்கது. அது சிறப்புப் பாயிரத்தைத் தொடுத்தோ, நூன் முடிவில் தனிப்பட்டோ இருந்திருக்க வேண்டும். அதுவும் நூலாசிரியர் காலத்திற்குப் பிற்பட்டுச் சேர்த்ததாக இருத்தல் வேண்டும். அதிலும் சிதைவுகளும் செறிப்புகளும் பல உள.   “அவற்றுள், சூத்திரத்தானே” என வரும் செய்யுளியல் நூற்பாவையும் (1425)  “சூத்திரத் இயல்பென யாத்தனர் புலவர்” என வரும் மரபியல் நூற்பாவையும் (1600) ஒப்பிட்டுக் காண்பார் ஒரு நூலில் ஒருவர் யாத்ததெனக் கொள்ளார். மரபியல் ஆய்வு தனியாய்வு எனக் கூறி அமைதல் சாலும். இவ்வியல் நூற்பாக்கள் அனைத்திற்கும் இளம்பூரணர் உரையும் பேராசிரியர் உரையும் கிடைத்திருத்தலால் அவர்கள் காலத்திற்கு முன்னரே இம்மாற்றங்கள் நிகழ்த்திருக்க வேண்டும் என்பது தெளிவான செய்தி.

